
Asma sendatu ezinik 

Loreen esentzien terapiarekin batera, sabelaldearekin arnasa hartzen ikasi behar da 

EUSEBIO GONZALEZ 

Asma arnasbideen hantura da, eta arnasa hartzeko arazoak, eztula eta bularreko herstura eragiten ditu, besteak beste. Asma krisi bat izaten denean, arnasbideak inguratzen dituzten giharretan presio bat gertatzen da. Hori dela eta, arnasbideak hanpatu egiten dira, eta behar baino aire gutxiago igarotzen da. Horrek aipatutako arazoak eragiten ditu. 

Askotariko gorabeherek eragin ditzakete asma krisiak: alergiek, arnasbideetako infekzioek, kirol asko egiteak, hotzak, tabakoak, hainbat jakik eta estresak. 

Asma duten gaixoek bi sintoma mota dituzte: modu jarraitu batean arnasa ondo hartzeko arazoak eta eztula. Gaixo batzuek sintoma bakarra izaten dute, eta larrienek, biak. 

Horiei lotutako beste sintoma batzuk ere badira. Adituek bi taldetan banatzen dituzte: ohikoak eta larriak. Ohikoen artean hauek aipatu behar dira: eztula, karkaxak eta saihetsetako tentsioa. Larrien zerrenda luzeagoa da: arnasa hartzeko gehiegizko zailtasuna, urdin koloreko ezpain eta aurpegiak, herstura, pultsu azkarra, izerditzea, zorabioak eta bularreko mina. 

Asma krisiek minutu gutxi batzuk iraun dezakete, baina baita egun bat ere. Hori dela eta, kontu handia eduki behar da. Izan ere, denbora luzez behar baino aire gutxiago igarotzen bada arnasbideetatik, arriskutsuak izan daitezke. Hortaz, krisiren bat izatean sendagilearengana joatea komeni da. Asma duen jakiteko, osasun azterketak egingo dizkio hark gaixoari: odol analisiak, toraxeko erradiografia, alergiaren probak... 

Asma duela baieztatuz gero, tratamendu aginduko dio. Gaur egun, bi motatako tratamenduak daude. Bat krisiak irauten duen bitartean hartzen da. Inhalagailuak dira tratamendu horretan gehien erabiltzen diren botikak. Asma arina dutenei agintzen zaie tratamendu hori. Badira, halaber, asma krisiei aurre egiteko tratamenduak. Hori etengabe krisiak dituzten gaixoek hartzen dute. Kasu larrienetan oxigenoa agintzen zaie. 

Lore esentziak 

Halako tratamenduen lagungarri moduan, lore esentzien terapia erabil daiteke. Lore hauen esentzia dira horretarako egokiak: pagoa, Belengo izarra eta gaztainondo gozoa. 

Horrekin batera, ezinbestekoa da sabelaldearekin arnasa hartzen ikastea. Herstura eta urduritasuna gutxitzeak ere asko laguntzen du. Neurri handi batean horixe da lore esentzien tratamenduaren helburua. 

Kasu klinikoa 

Emakumea. 36 urte. Oso kezkatua dago bere egoera fisikoarekin. 16 urte zituenetik asma dauka. 20 urte hauetan hiru aldiz izan da erietxean asma krisi larriak izateagatik, eta zain bidez botikak eman behar izan zizkioten. 10 urtez erretzailea izan zen. Horrek sintomak areagotzen zituen. Tabakoa utzi zuenean haren egoera fisikoak nabarmen egin zuen hobera, baina krisiek jarraitu egin zuten. Gainera, egun hotzetan, kirol egiten bazuen, arazoak zituen. 

Lehen kontsultan, nahiko urduria dela aitortu du, eta, hori dela eta, herstura moduko bat izaten du bularraldean. Halaber, konturatu da krisirik larrienak urduri dagoenean izaten dituela. Bere garaian sendagileak psikologoarengana joatera aholkatu zuen. Asko pentsatu eta gero, lore esentzien terapia probatzea erabaki du. 

Dituen sintomak ikusita, lau loreren esentziak aginduko zaizkio: agrimoniarena, pagoarena, Belengo izarrarena eta gaztainondo gozoarena. Agrimoniak bularraldeko estutasuna gutxitzen laguntzen du. Belengo izarrari esker, aireak errazago egiten du bidea. Pagoa, berriz, oso lagungarria da hantura gutxitzeko. Horrekin batera, sabelaldearekin arnasa hartzen irakatsiko zaio. Oharkabean hori egitea oso zaila da. 15 egunen buruan kontsultara itzuli beharko du. Agindutakoa betez gero, urduritasuna eta herstura nabarmen gutxituko dira. Horri esker, asma krisiak desagertzen joango dira. 

